


BEGOÑA PAZ
Exilio 
180 x 80 x 16 cm
Escaiola, área e porta. Instalación no chan

Exilio 1 e Exilio 1' establecen unha relación de semellanza sobre un cuestionamento 
dos dispositivos de representación. A etimoloxía que subxace baixo o título de ambas as 
pezas remítenos a unha perda do soporte. Vagar por territorios fragmentados da 
identidade permítenos cuestionar a errancia do senso.
Vagamos polo exilio. Nese lugar que non é o noso, lonxe de estar perdidos atopamos o 
senso. A vida é un marchar de nós mesmos, unha construción e demolición perpetua. A 
miña transformación, que é a túa, crea esa paisaxe.
Formas orgánicas, antropomórficas, semellantes a si mesmas, que como exvotos 
atravesan o tempo revelando a perda, a ausencia, a memoria. Lugares de pensamento 
que se reconstrúen unha e outra vez retratando a xestualidade difusa dun tempo 
psíquico.
Que faciana desta vida fragmentada e repetida se refire a min?
Recoñézome na erosión do material e imaxino recordos que talvez nunca existiron. As 
pantasmas séguenme no deambular. 

DIEGO GERMADE
Exilio 1'
31,5 x 31,5 cm
Fragmentos de portas e pan de ouro. Montaxe sobre parede

Non existía un perímetro sólido, non se definiu un dentro ou un fóra, como a besta de 
corpo irresolto. Aparecemos alí, centros involuntarios dun espazo polo que avanzamos 
recoñecendo cada cruzamento, conquistando cada limiar, cada cambio de senso, cada 
ángulo morto...; pero, por que non foi suficiente? 
Cando o centro xa non exerce a súa atracción centrípeta, xorde a mancha, a forma 
incontida que flúe viscosa, aquilo que non ocupando un lugar, está a medio camiño 
dalgún lugar. Sen centro nin bordo. Sen nomes.
Reúno ante min os obxectos depositarios dunha memoria portada dende outros 
tempos. Disposto sobre o plano, o catálogo acumulado perde a solidez dos seus confíns, 
devén unha marxe ampliada, unha paisaxe indistinta que revela a contigüidade entre 
lugares perdidos e lugares aos que aínda non chega a vista, lugares que agardan.
Antes e agora, interior e exterior, unidos baixo ese ouro ideal, sen inicio nin fin, que 
ausenta as formas nunha negación luminosa.

Instalación
Medidas variables

O espazo de traballo do autor incorporado como parte da súa produción incide na idea 
de entender a creación como unha prolongación do xesto de ser. Aquilo que 
debuxamos, construímos, deseñamos, cosemos e o exercicio de estilismo de compoñer 
nun espazo estas achegas persoais.
Estas reflexións, estas propostas, forman en realidade parte do mesmo. A acción de 
habitar sendo visual, estética e conceptualmente responsable daquilo que dicimos 
dende a linguaxe plástica e presentamos como creación, intervención ou posible 
aprendizaxe.
Son aproximacións, xestos, propostas, maneiras de ser coincidentes connotadas e 
responsables cunha maneira de expresarse.

NONO BANDERA & MARCOS COVELO
Brick and Wood #1
Gravado en relevo sobre vinilo
76 x 112 cm

Nono Bandera
Cando me propuxeron participar na edición número 9 dun proxecto que se 
fundamenta na interacción entre parellas formadas por docentes e estudantes 
aceptei de inmediato. A idea paréceme atractiva e enriquecedora para ambos 
os actores, e automaticamente pensei en Marcos Covelo como «parella de 
baile». Coñecín a Marcos como alumno da primeira promoción do «Mestrado 
en arte contemporánea. Creación e Investigación» cando se implantou en 2010 
na Facultade de Belas Artes de Pontevedra e logo nos fixemos amigos. O bo de 
ser profesor –aínda que paradoxalmente nunca lle dei clase– é que as relacións 
mudan de cando en vez en amizade e complicidade artística. Unha relación 
que derivou en proxectos colectivos como o que proximamente se inaugurará 
en setembro na Galería Combustión Espontánea de Madrid. E digo isto, a 
propósito de Afinidades (S)Electivas, porque me parece pertinente explicar o 
porqué da miña elección que para nada foi circunstancial e inocente.
O fío condutor de Afinidades 9 é a gráfica e a estampa nas súas múltiples e 
variadas manifestacións, así que cando falei con Marcos decidimos realizar uns 
gravados en relevo utilizando baldosas de vinilo comunmente utilizadas para 
chans. A idea era utilizar o formato estándar de 60 x 60 cm e partilo á metade, 
de tal maneira que cada un traballaría unha metade por separado, e logo 
uniriámola na estampaxe final.
Tanto Marcos coma min traballamos a nosa metade sen coñecer o que ía 
gravar o outro, e o primeiro linogravado resultante foi unha estrutura de 
ladrillos (Marcos) ao lado dunha superficie que imitaba as vetas da madeira 
(Nono), así que a serie deste cadáver exquisito non podía chamarse doutra 
maneira que non fose Brick and Wood. Por que en Inglés? Porque soa a vinilo 
de rock.

ANNE HEYVAERT
Páxinas brancas
40 x 50 cm x 7 unidades
Impresións dixitais a partir de debuxos e redebuxos

CLARA SOBRINO
Luz.jpg
35,4 x 50 cm x 6 unidades
Impresión dixital a partir de debuxos

As dúas series amosan un diálogo entre imaxes duns flashes de luces e unhas páxinas en 
branco. A través dunha realización lenta, meticulosa, obsesiva e meditativa, as autoras 
refán o que ven para propoñer unha maneira diferente de observar e revalorizar a 
suxestión fronte á sobrecarga de información. Clara presenta uns debuxos editados 
realizados a partir de capturas de pantalla de fotografías pixelizadas de luces. O debuxo 
pausado captura a rapidez da imaxe dixital, en contraste tamén coa velocidade propia 
do obxecto fotografado: a luz. Os píxeles convértense nunha trama plástica e o erro 
transfórmase en detalle do debuxo. Anne propón a secuenciación duns pregos de papel 
que se abren pouco a pouco para volver pecharse do outro lado, simulando a acción de 
pasar as follas dun libro. Entre as sombras, novas páxinas simulan aparecer. As páxinas 
son brancas, baleiras, abertas sobre todos os posibles. Ambas as series interpelan 
experiencias sensoriais: Anne pretende resaltar a percepción táctil do papel, mentres 
que Clara amosa algo tan intanxible coma uns escintileos de luz.

Esta proposta visual é un exercicio de memoria e estilismo. A idea do coleccionista que 
presenta o seus tesouros facendo convivir o máis elaborado, sutil e delicado con esbozos 
rápidos nun papel ou un simple xesto gráfico sobre un material de buscada calidez. É 
unha maneira de traballar máis alá dunha proposta de peza correcta. Unha maneira de 
tratar a creación coincidente entre as nosas elaboracións, un espazo de procura e un 
posicionamento produtivo dende un mesmo lugar.

Marcos Covelo
Debo recoñecer que o primeiro que fixen antes de comezar a escribir este 
texto foi buscar o significado da palabra «afinidades» no buscador Google.
A definición dada na web é: «(Afinidade (dereito)) En dereito, a afinidade é 
un tipo de parentesco que se produce por un vínculo legal a través do 
matrimonio, entre as persoas que sen ter lazo de consanguinidade entre si, á 
súa vez si o teñen con algún dos esposos». 
Dende logo a relación entre Nono e mais eu non é a dun matrimonio. Nunca 
nos pelexamos, cada un paga o seu, frecuentamos as mesmas imaxes, nunca 
nos separamos da palabra do outro, admiramos o que é interesante e 
comentamos todo aquilo que nos parece, sen présas, porque as présas son para 
outros. Nós gozamos do pequeno e minucioso, aínda que leve tempo, e o 
tempo voa. Os ladrillos e as vetas son dúas miradas dunha mesma intención. 
Un exercicio de estilo no que as dúas partes se compenetran. Afinidade dende 
logo aproxímase máis a compartir un proceso de experimentación conxunta. 
Dende o inicio da alegoría, pasando pola aprobación, proceso creativo e 
chegando ao resultado, se o hai. Un cego e outro xordo. Compenétranse 
porque hai afinidade sen chegar a ser un matrimonio, o diálogo é fluído e 
continuo, dende a primeira emoción ata establecer o razoamento. Ningún 
abandona a idea do outro, porque as ideas flúen tan rápido coma a 
respiración, unha detrás doutra, sen darse conta. E só cando aguantas a 
respiración sabes que algo salientable aconteceu.

CRISTINA VARELA & OLALLA OSORIO 

Aproximacións didácticas e propostas 
gráficas no proceso creativo


